
ՈՐՈՇՈՒՄ
 10 սեպտեմբերի 2014 թվականի №357Ա
ք.Երևան
«ՖԻՐՄԱ Գ.Ա.Խ.» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ «ՎԱՐԴԵՆԻԿ-2» ՓՈՔՐ ՀԻԴՐՈԷԼԵԿՏՐԱԿԱՅԱՆԻ ԿԱՌՈՒՑՄԱՆ №0428 ԼԻՑԵՆԶԻԱՅԻ ԳՈՐԾՈՂՈՒԹՅԱՆ ԺԱՄԿԵՏԸ ԵՐԿԱՐԱՁԳԵԼՈՒ ՀԱՅՏԸ ՄԵՐԺԵԼՈՒ ԵՎ ՊԵՏԱԿԱՆ ԲՅՈՒՋԵ ԳՈՒՄԱՐ ՓՈԽԱՆՑԵԼՈՒ ՄԱՍԻՆ 

Հաշվի առնելով, որ՝ 

ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2011 թվականի սեպտեմբերի 14-ի №426Ա որոշմամբ «Ֆիրմա Գ.Ա.Խ.» սահմանափակ պատասխանատվությամբ ընկերությանը (այսուհետ՝ Ընկերություն) տրամադրվել է «Վարդենիկ-2» փոքր հիդրոէլեկտրակայանի կառուցման լիցենզիա՝ մինչև 2014 թվականի օգոստոսի 14-ը գործողության ժամկետով,

բ) «Էներգետիկայի մասին» Հայաստանի Հանրապետության օրենքի 5-րդ հոդվածի 1-ին կետի «ե» ենթակետի համաձայն՝ էներգետիկայի բնագավառում պետական քաղաքականության հիմնական սկզբունքներն են՝ տեղական էներգետիկական պաշարների, էներգիայի այլընտրանքային աղբյուրների արդյունավետ օգտագործումը և դրան ուղղված տնտեսական ու իրավական մեխանիզմների կիրառումը, իսկ «թ» ենթակետի համաձայն՝ հանրապետության էներգետիկական անկախության խթանումը, այդ թվում՝ տեղական էներգետիկ պաշարների տարատեսականացման և արտադրական հզորությունների առավելագույնս օգտագործման ապահովումը,

գ) Ընկերությունը «Վարդենիկ-2» փոքր հիդրոէլեկտրակայանի կառուցման №0428 լիցենզիայի գործողության ժամկետը երկարաձգելու հայտով Հանձնաժողով դիմել է 2014 թվականի օգոստոսի 13-ին, 
դ) ներկայացված հայտը չի պարունակում կառուցման ժամանակահատվածի համար իրականացված աշխատանքների մասին տեղեկություններ և դրանց իրականացման համար անհրաժեշտ ժամկետը,
ե) Ընկերության կողմից Հանձնաժողով ներկայացված «Վարդենիկ-2» փոքր հիդրոէլեկտրակայանի տեխնիկական և բնապահպանական փորձաքննություններ անցած նախագիծը էապես տարբերվում է «Վարդենիկ-2» փոքր հիդրոէլեկտրակայանի կառուցման №0428 լիցենզիայի հայտով ներկայացված փոքր հիդրոէլեկտրակայանի տեխնիկատնտեսական ցուցանիշներից, մասնավորապես՝ փոփոխվել են «Վարդենիկ-2» փոքր հիդրոէլեկտրակայանի ջրառի և ջրահեռացման նիշերը, խողովակաշարի երկարությունը, հաշվարկային ճնշումը, ինչի հետևանքով «Վարդենիկ-2» փոքր հիդրոէլեկտրակայանի կառուցման №0428 լիցենզիայի պայմաններում ամրագրված 7667կՎտ դրվածքային հզորությունը նվազել է և կազմել 4337կՎտ, 

զ) Հանձնաժողովի 2013 թվականի նոյեմբերի 1-ի №374Ն որոշման 1-ին կետով հաստատված էներգետիկայի բնագավառում գործունեության լիցենզավորման կարգի (այսուհետ Կարգ) 32-րդ կետի համաձայն՝ լիցենզիայում ամրագրված ժամկետը (ժամանակահատվածը) երկարաձգելու անհրաժեշտության դեպքում լիցենզավորված անձն իրավունք ունի լիցենզիայի գործողության ժամկետի (ժամանակահատվածի) ավարտից առնվազն 15 աշխատանքային օր առաջ հայտով դիմել Հանձնաժողով՝ նշելով հայցվող ժամկետը,

է) Կարգի 33-րդ կետի 1-ին ենթակետի համաձայն՝ լիցենզիայի գործողության ժամկետի երկարաձգման հայտը կառուցման ժամանակահատվածի երկարաձգման դեպքում իր մեջ պետք է պարունակի կառուցման ժամանակահատվածի համար իրականացված աշխատանքների մասին տեղեկություններ, որտեղ պետք է նշվեն նաև աշխատանքների չիրականացման պատճառները և դրանց իրականացման համար անհրաժեշտ ժամկետը, 
ը) Կարգի 34-րդ կետի 1-ին ենթակետի համաձայն՝ լիցենզիայի գործողության ժամկետի երկարաձգման հայտը մերժվում է, եթե հայտատուի ներկայացրած փաստաթղթերը թերի են կամ կեղծ, կամ խեղաթյուրված, կամ չեն համապատասխանում օրենքների կամ այլ իրավական ակտերի պահանջներին, և
հիմք ընդունելով «Էներգետիկայի մասին» Հայաստանի Հանրապետության օրենքի 5-րդ հոդվածի 2-րդ կետը, 26-րդ հոդվածը, 28-րդ հոդվածի 1-ին կետի «ա» ենթակետը և Հանձնաժողովի 2013 թվականի նոյեմբերի 1-ի «Էներգետիկայի բնագավառում գործունեության լիցենզավորման կարգը հաստատելու և մի շարք որոշումներ ուժը կորցրած ճանաչելու մասին» №374Ն որոշումը՝ Հայաստանի Հանրապետության հանրային ծառայությունները կարգավորող հանձնաժողովը որոշում է. 
1. Մերժել Ընկերության կողմից 2014 թվականի օգոստոսի 13-ին ներկայացված՝ Հանձնաժողովի 2011 թվականի սեպտեմբերի 14-ի «Ֆիրմա Գ.Ա.Խ.» սահմանափակ պատասխանատվությամբ ընկերությանը «Վարդենիկ-2» փոքր հիդրոէլեկտրակայանի կառուցման լիցենզիա տրամադրելու մասին» №426Ա որոշմամբ տրամադրված «Վարդենիկ-2» փոքր հիդրոէլեկտրակայանի կառուցման №0428 լիցենզիայի գործողության ժամկետը երկարաձգելու վերաբերյալ հայտը՝ չտրամադրելով էլեկտրական էներգիայի (հզորության) արտադրության լիցենզիա: 
2. Ընկերությանը՝ 

1) Կարգի №3 հավելվածի՝ երաշխիքների ներկայացման կարգի 7-րդ կետի 2-րդ ենթակետի համաձայն, սույն որոշումն ուժի մեջ մտնելու պահից մեկամսյա ժամկետում Ընկերության 2011 թվականի հուլիսի 14-ի №019 գրությամբ Հանձնաժողով ներկայացված երաշխավորագրի համաձայն երաշխավորված քսանչորս միլիոն յոթ հարյուր հազար դրամ գումարից տասնինը միլիոն հարյուր վաթսունյոթ հազար հինգ հարյուր դրամը №900005028130 հաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հանձնաժողով: 
2) ընդունել ի գիտություն, որ Ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով և Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից։
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

Ռ. ՆԱԶԱՐՅԱՆ 

